Gwasanaethau Boreol i Ysgolion Uwchradd  -  gol. Catrin Lewis

ETHOLIAD
· Emyn

· Mae wedi fy nharo i’n ddiweddar, wrth feddwl am yr Etholiad, gymaint o weithiau y mae’n rhaid inni ddewis. 
· Cyn bo hir bydd disgwyl i’ch rhieni chi, rhai o aelodau’r Chweched Dosbarth a’r athrawon, ddewis pwy gaiff eu croes ar y papur yn y bwth pleidleisio.  Bydd rhai yn dewis peidio â defnyddio’r cyfle i bleidleisio, ond bydd un o’r ymgeiswyr yn cael ei ddewis.
· Mae’r ymgeiswyr etholiadol wedi gorfod dewis eu polisïau yn ofalus, a rhoi rhesymau drostyn nhw mewn cyfarfodydd cyhoeddus ac ar raglenni teledu.  Maen nhw wedi addo gwneud pob math o bethau petai nhw’n cael eu hethol.  Amser a ddengys a fydd yr holl addewidion yn cael eu cyflawni! 
· Y bleidlais mewn etholiad.  Dyna i chi un dewis pwysig.  Ond beth am yr holl ddewisiadau eraill sy’n dod i’n rhan ni ar daith bywyd? Er enghraifft:

- dewis ffrindiau

- dewis pynciau

- dewis gyrfa

- dewis coleg

- dewis cariad

- dewis partner mewn bywyd

- dewis ble i fyw

- dewis siarad Cymraeg neu beidio

- dewis gwrando ar athrawon neu ddewis anufuddhau a gadael i eiriau’r athrawon fynd i mewn drwy un glust ac allan drwy’r llall!

· Ydy, mae bywyd pob un ohonon ni yn llawn dewisiadau.  Fedrwch chi mo’u hosgoi nhw.  Weithiau gallwch benderfynu peidio â dewis – fel y bobol sy’n gwrthod pleidleisio.  Mae rhai pobol yn cael anhawster i ddewis, ac yn eistedd ar y ffens – lle poenus i aros yno’n hir!  Ond mae gwrthod gwneud rhywbeth hefyd yn rhyw fath o benderfyniad.  Rydych chi wedi gwneud eich dewis drwy wrthod dewis. 
· Mae’r gwleidyddion yn ein gwahodd i ddewis pleidleisio drostyn nhw.  Mae hwnnw’n ddewis pwysig dros ben.  Mae’r drefn wleidyddol ddemocrataidd yn dibynnu ar y dewis hwnnw.  Ond wrth gwrs, dydy pob dewis ddim mor bwysig.  Dydy dewis lliw eich papur wal ddim mor bwysig.  
· Mae rhai dewisiadau sy’n ein hwynebu ni yn ddewisiadau pwysig iawn.  Dewisiadau a fydd yn dylanwadu ar ein dyfodol ni ac ar bob agwedd ar ein bywyd ni.  
· Mae Duw yn gwahodd pob un ohonon ni i wneud un dewis pwysig.  Dyma i chi ddewis pwysicach na’r holl ddewisiadau eraill i gyd.  Mae e’n gofyn inni ddewis ei Fab Iesu Grist fel yr un all ein helpu ni a’n harwain ni mewn bywyd.
· Fel mae un emyn yn dweud:
Rwy’n dewis Iesu a’i farwol glwy’

Yn Frawd a Phriod imi mwy;

Ef yn Arweinydd, Ef yn Ben,

I’m dwyn o’r byd i’r nefoedd wen. 

Gweddïwn 
O Dduw, diolch i ti am y fraint o fyw mewn gwlad lle mae rhyddid i ni ddewis a gwneud penderfyniadau pwysig.  Cofiwn am wledydd lle nad oes hawliau tebyg yn bodoli.  Gweddïwn am ddoethineb i ni gyd wrth wneud amrywiol ddewisiadau yn ein bywydau bob dydd.  Arwain ni i ystyried y dewis wyt ti’n ei roi i ni, ac i dderbyn Iesu Grist yn Arglwydd ar ein bywydau.

Gwen Emyr

